
Útdráttur
Tónlist hefur fylgt mannfólki í tugi þúsundir ára og á hún stóran þátt í þróun mannsins.

Fegurð hennar hefur litað tilveruna og fylgt í gegnum daglegt líf. Hún á sér langa forsögu

og elstu heimildir má rekja rúm 40.000 ár aftur í tímann þegar tvö blásturshljóðfæri

fundust í helli í Svafnesku Ölpunum. En tónlist í læknisfræðilegum tilgangi er yngra

fyrirbæri sem rekja má til fyrri heimsstyrjaldarinnar þegar tónlistarfólk spilaði fyrir

líkamlega og andlega þjáða hermenn eftir stríðsáföll. Jákvæð tilfinningaleg viðbrögð þeirra

urðu til þess að músíkmeðferðarfræði varð viðurkennd starfs- og fræðigrein í

Bandaríkjunum og brátt um allan heim. Hér á landi hefur músíkmeðferð verið

meðferðarkostur frá því að Félag músíkmeðferðarfræðinga á Íslandi var stofnað 14. ágúst

1997.

Í þessari ritgerð verður fjallað um eiginleika tónlistar og áhrifamátt hennar, með

sérstakri áherslu á músíkmeðferðarfræði og félagsfærni einhverfra barna. Þeir Paul Nordoff

og Clive Robbins voru brautryðjendur í þessum fræðum þegar þeir hófu að rannsaka áhrif

tónlistar á færni einhverfra barna. Þar sem einhverfa er margbreytileg hefur tónlist komið

að góðum notum og skilað frábærum árangri. Tónlist krefst engra orða og því getur hún

reynst einhverfum börnum sérstaklega vel.

Inngangur

Tónlist er margslungið fyrirbæri og gífurlega áhrifamikið, hún getur hreyft við okkur, grætt

okkur og kætt svo eitthvað sé nefnt. Hún sér um það að tala þegar orðin duga ekki og hvar

sem er í heiminum er hún auðskilin. Hún er alþjóðleg gjöf sem býr yfir því gífurlega afli að

tengja fólk saman úr öllum áttum, dreifa kærleik og endurspegla líðan fólks. Hún hefur

reynst mörgum sem lækningamáttur sama hvort við gerum okkur grein fyrir því eða ekki,

en tónlist sem fyrirhugaður lækningamáttur er yngri hugmyndafræði. Nafnið yfir fræðina

er, Music Therapy og varð hún viðurkennd starfs- og fræðigrein árið 1945 þegar The U.S

War Department hjálpaði hermönnum að ná bata í formi iðjuþjálfunar, fræðslu, aðlögunar

og líkamlegrar endurhæfingar eftir stríðsátökin.1 Rúmum fjörutíu árum síðar með tilkomu

félags músíkmeðferðarfræðinga á Íslandi sem stofnað var af dr. Valgerði Jónsdóttur, dr.

Lilju Ósk Úlfarsdóttur og prófessor Kristínu Björnsdóttur, lítur orðið músíkmeðferðarfræði

dagsins ljós.2 Músíkmeðferð hefur verið í boði á Tónstofu Valgerðar síðan félagið var

stofnað og hefur greinin hægt og bítandi náð viðurkenningu á Íslandi sem meðferðarkostur

samhliða öðrum meðferðum. Meðferðin getur tekist á við margvíslegan vanda og gagnast

fjölda fólks á öllum aldri. Sem dæmi hefur meðferðin hjálpað hermönnum að vinna úr

áföllum eftir stríð, alzheimersjúklingum að bæta minnið sitt og einhverfum með sína

félagsfærni.1 Ein elsta og þekktasta aðferð músíkmeðferðar kemur frá þeim Paul Nordoff

og Clive Robbins og má rekja hana til ársins 1959 þegar þeir þróuðu hugmynd af

tónlistarsköpun sem gengur út á það að efla börn á einhverfurófinu og rækta færni þeirra.3

Börn eiga í grunninn erfitt með að tjá sig og þá aðallega vegna þess að þau geta ekki

skilgreint þær tilfinningar sem þau upplifa, þess í stað tjá þau sig gjarnan með líkamlegri

hegðun eins og að hoppa af gleði, henda sér í gólfið eða stappa niður fótum af reiði.

3 „Therapy Stories.” Nordoff Robbins Music Therapy. sótt 12. nóvember 2022,
https://www.nordoff-robbins.org.uk/about-us/our-history/

2  „Hvað er músíkmeðferð?” Tónstofa Valgerðar, sótt 8. nóvember 2022, https://tonstofan.is/musikmedferd

1 “Music Therapy: What Is It, Types & Treatment.” Cleveland Clinic, síðast uppfært 24. nóvember 2020, sótt
10. nóvember 2022, https://my.clevelandclinic.org/health/treatments/8817-music-therapy.

https://www.nordoff-robbins.org.uk/about-us/our-history/
https://tonstofan.is/musikmedferd
https://my.clevelandclinic.org/health/treatments/8817-music-therapy


Samskipti lærast með aldrinum og verða í flestum tilfellum betri eftir því sem börn eldast,

en börn á einhverfurófinu eiga sérlega erfitt með að læra félagslega færni, þar sem þau búa

yfir óvenjulegum taugaþroska.4 Tilfinningaleg tjáning er einnig lærð færni og ung börn

byrja snemma að átta sig lauslega á tilfinningum eins og gleði, sorg, reiði og hræðslu en

seinna meir þegar börnin verða eldri er hægt að útskýra fyrir þeim tilfinningar eins og

kvíða, streitu og feimni.

Uppruni tónlistar
Músíkmeðferðarfræði er ungt fyrirbæri sem enn er að feta sinn veg sem fræði- og

starfsgrein en tónlist sem fyrirbæri er það ekki. Áður en við köfum dýpra í

músíkmeðferðarfræði skulum við fara út í forsögu tónlistar. Enginn veit hver fann upp

tónlist, engar heimildir eru til um hver söng fyrsta sönginn, flautaði fyrsta flautið eða sló

fyrsta trommusláttinn. En rannsakendur vita að það gerðist fyrir tugum þúsundum ára. Árið

1963 fundust tvær flautur sem búnar voru til úr beinum í helli í Svafnesku Ölpunum. Þær

má rekja u.þ.b. 40.000 ár aftur í tímann þegar seinni steinöld var ríkjandi. Þetta er elsta

haldbæra heimild um tónlistarmenningu á meðal mannfólks en talið er að flauturnar hafi

hjálpað með að viðhalda tengslum á milli stórra hópa fólks.5 Í biblíunni má einnig finna

frásagnir um lækningamátt tónlistar, eins og þegar Davíð spilaði svo fallega á líruna fyrir

konung Salómon að hann læknaðist af depurð sinni.6 í gamla testamentinu er einnig sagt

frá mikilvægi tónlistar fyrir menningu þeirra á klassískri fornöld eins og þegar blásið var í

trompet við fagnaðar tilefni. Þessar staðreyndir um forsögu tónlistar undirstrika mikilvægi

hennar jafnframt því hvað hún er manneskjunni eðlislæg.

Eins og fram hefur komið á tónlist á sér langa forsögu, en áður en hún varð mennsk

hugmynd var hún samt sem áður til staðar. Tónlist er allt í kringum okkur, t.d. rytminn í

andardrættinum, göngulagi, veðráttu og samskiptum eða hljómurinn í mannsröddinni og

fuglasöngnum. Það þarf ekki að leita neitt lengra en það til að heyra tónlist því rætur

hennar liggja til náttúrunnar. Tónlist hefur spilað lykilhlutverk í þróun mannsins sem gerir

samspil tilfinninga, náttúru og tónlistar djúpstætt og eðlislægt. Taóískir heimspekingar

6  Greenberg, David M. “The World's First Music Therapist.” Psychology Today. 27. apríl 2017, sótt 13.
nóvember 2022,
https://www.psychologytoday.com/gb/blog/the-power-music/201704/the-world-s-first-music-therapist.

5 “History of Music.” Wikipedia, Wikimedia Foundation, síðast uppfært 18. nóvember 2022, sótt 9 nóvember
2022, https://en.wikipedia.org/wiki/History_of_music.

4 Guðlaugu Svala Kristjánsdóttir, Ásdís Bergþórsdóttir, Laufey Gunnarsdóttir, Laufey Eyþórsdóttir og Þóra
Leósdóttir. Einhverfa, Einhverfusamtökin, 2021, sótt 15. nóvember 2022,
https://www.einhverfa.is/static/files/skrar/einhverfa_web.pdf

https://www.psychologytoday.com/gb/blog/the-power-music/201704/the-world-s-first-music-therapist
https://www.einhverfa.is/static/files/skrar/einhverfa_web.pdf


héldu því fram að tónlist sé djúpstæður máttur sem býr yfir þeim möguleikum að efla visku

mannsins. Gömul forn kínversk rit undirstrika einnig mikilvægi þess að hlusta á náttúruna,

þar sem getan til að heyra og hlusta er táknrænt fyrir þá sem búa yfir visku.7 Uppruna

tónlistar er löng slóð að rekja og efni í aðra heila ritgerð en þar sem tónlist á sér svona

langa forsögu má gera ráð fyrir því að hún búi yfir gífurlegum áhrifamætti.

Áhrifamáttur tónlistar

Tónlist býr yfir gífurlegum áhrifamætti sem krefst engra vísindalegra sannana. Tilfinningar

eru eitt það merkasta og áhugaverðasta við manneskjuna, en tónlist sem fyrirbæri er alls

ekki síðra, og má segja að hún sé leið til að tjá sig án orða. Að skilja samband tilfinninga

og tónlistar gæti aukið skilning okkar á eðli þeirra beggja. Í aldaraðir hefur tónlist gegnt

lykilhlutverki í lífi fólks á margan hátt. Tónlist kemur okkur saman og hjálpar okkur að

mynda félagslega samheldni. Hún er viðloðandi í lífi okkar allra, og oftar en ekki alveg frá

því að við fæðumst. Hún fylgir okkur síðan í gegnum lífið og fegrar fagnaðar- og

helgiathafnir eins og t.d. útskriftir, brúðkaup og jarðarfarir. Rannsóknir benda til þess að

tónlist geti verið mjög öflugt tæki til að hafa áhrif á líðan fólks, allt frá fyrirburum til

deyjandi fólks við ævilok.8 Strax við fæðingu bregðast ungbörn á fyrirsjáanlegan hátt við

örvandi og róandi tónlist. Einnig hefur með áreiðanlegum hætti verið sýnt fram á hæfni

mjög ungra barna til að greina og muna laglínur og rytmamynstur, meðal annars vegna

þess að þau bregðast öðruvísi við laglínum og rytmum sem þau þekkja og hafa heyrt áður

en ókunnum laglínum og rytmum. Ungbörn sýna snemma minni fyrir tónlist og virðast

tengja ákveðna tónlist við minningar og tilfinningar rétt eins og fullorðnir gera.9 Þessa

eiginleika er hægt að nota í umönnun ungbarna með því að spila tónlist eða syngja fyrir

barnið lög sem tengjast jákvæðum minningum og tilfinningum. Þannig má hjálpa órólegu

barni að róa sig niður og sorgmæddu barni að taka gleði sína á ný, einfaldlega með því að

spila eða syngja tónlist sem þetta barn tengir við jákvæðar tilfinningar. Að lokum skal þó

bent á að virk þátttaka í tónlist hefur mun sterkari áhrif en óvirk hlustun. Þess vegna hefur

það líklega sterkari áhrif að taka barn í fangið og syngja eða að dansa með það í fanginu

9 Helga Rut Guðmundsdóttir. „Hefur það áhrif á þroska og líðan barna ef þau hlusta á klassíska tónlist eftir til
dæmis Mozart, Bach eða Beethoven?“

8 Helga Rut Guðmundsdóttir. „Hefur það áhrif á þroska og líðan barna ef þau hlusta á klassíska tónlist eftir til
dæmis Mozart, Bach eða Beethoven?“ Vísindavefurinn, 30. nóvember 2011. Sótt 22. nóvember 2022.
http://visindavefur.is/svar.php?id=23880.

7 Stewart, Katricia D. F. "The Essentialism of Music in Human Life and Its Roots in Nature" 19. desember
2014, sótt 11. nóvember 2022, https://digitalcommons.linfield.edu/muscstud_theses/6



við tónlist heldur en að láta barnið liggja í vöggunni og hlusta á upptökur af tónlist.10  Fetal

“soap” addiction er skemmtileg rannsókn sem samanstendur af hegðun barns sem bendir

til þess að það hefur kynnst stefi sápuóperunnar Neighbors á meðan það var enn í

móðurkviði. Samkvæmt rannsókninni voru börn þeirra mæðra sem fylgdust reglulega með

sápuóperunni á meðan meðgöngu stóð, með augun límd við skjáinn og eyrun sperrt, en þau

börn sem fengu ekki að njóta upphafsstefs sápuóperunnar Neighbors í móðurkviði, kipptu

sér ekkert upp við það þegar þátturinn var spilaður fyrir þau.11 Fólk sækist í áhrifin sem

tónlist býður upp á, enda má nánast heyra tónlist allsstaðar, hvort sem þú ert í móðurkviði

og heyrir upphafsstef Neighbors, í umferð að hlusta á dægurlög eða á meðan þú fylgist

með auglýsingum í sjónvarpinu. Tónlist er nánast óhjákvæmileg, en tilfinningaleg

viðbrögð við henni eru það líka og eins og tónlist getur verið margbreytileg geta

viðbrögðin verið það sömuleiðis.

Tilfinningaleg viðbrögð við tónlist

Viðbrögð við tónlist, bæði tilfinningaleg og önnur, eru bæði almenn og persónubundin. Þau

eru almenn í þeim skilningi að fólk með svipaðan bakgrunn lýsir tilfinningaáhrifum

tónlistar á svipaðan veg, til dæmis sem dapurlegum, glaðlegum eða glæsilegum. Þau eru

hins vegar jafnframt persónubundin og háð því hvernig við erum "stemmd" eins og

stundum er sagt.12  Tilfinningar eru nauðsynlegur þáttur í fari manneskjunnar og láta til sín

taka í daglegu lífi, í samskiptum, eftir góðan eða slæman vinnudag og í frístundum. Fólk

upplifir einnig tilfinningaleg viðbrögð við list, t.d. út frá kvikmyndum, myndlist eða

tónlist. Eins og fram kom hér áðan þá er tónlist alþjóðlegt og auðskilið tungumál en samt

er allt of sjaldan rýnt í það og pælt í því hvað hún er að segja og hvaða viðbrögðum hún

veldur. Samkvæmt rannsókn gerð á 2500 manns í Bandaríkjunum og Kína voru samanlagt

13 mismunandi tilfinningar sem úrtök upplifðu við hlustun á fjölbreyttum lagalista

útbúnum af rannsakendum, en þær voru; skemmtun, gleði, fýsn, fegurð, slökun, depurð,

syfja, sigur, pirringur, mótþrói og gírun. Viðbrögðin geta verið mis sterk en sum þeirra geta

veitt svokallaða hámarks- tilfinningalega upplifun sem sker sig úr hversdagslegum

12 Jón Hrólfur Sigurjónsson og Þórir Þórisson. „Af hverju getur tónlist vakið tilfinningar sem eru stundum
framandi?“ Vísindavefurinn, 3. júlí 2000, Sótt 11. nóvember 2022. http://visindavefur.is/svar.php?id=608.

11 Parachini, Allan. “The Very Young and Restless: Do Soaps Hook the Unborn?” Los Angeles Times. 28. júní
1988, sótt 13. nóvember 2022, https://www.latimes.com/archives/la-xpm-1988-06-28-vw-4945-story.html. 

10 Helga Rut Guðmundsdóttir. „Hefur það áhrif á þroska og líðan barna ef þau hlusta á klassíska tónlist eftir
til dæmis Mozart, Bach eða Beethoven?”

http://visindavefur.is/svar.php?id=608


atburðum.13 Með slíkum upplifunum getur fylgt ákveðin hugljómun sem getur skilið eftir

varanlegri minningu um upplifunina. Tónlist getur auðveldlega bundist minningum og

kallað fram tilfinningar en viðbrögðin geta einnig verið líkamleg, allt frá gæsahúð, gráti til

hláturs, svo eitthvað sé nefnt.14 Þegar þessi reynsla á sér stað og listin hreyfir við manni er

gjarnan talað um það að vera hrærður. Fólk sem kemur frá svipuðum bakgrunni lýsir

áhrifum tónlistar á svipaðan hátt, jafnvel þótt það hafi aldrei áður heyrt tónlistina. Á meðal

þessa fólks ríkir einhver persónulegur breytileiki í þeirra upplifun á tónlistinni, sem er

stundum vegna þess að um meðvituð og lærð tengsl er að ræða, t.d. þegar tónlist hressir

einstakling vegna þess að hún minnir á ánægjulegan atburð. En stundum er það ekki svo

ljóst, eins og t.d. þegar einstaklingi þykir tónlistin tregafull en gerir sér ekki grein fyrir af

hverju. Þau viðbrögð eru engu að síður lærð þótt ómeðvituð séu.15 Fólk sækist í list og

hefur gert í aldaraðir sama hver tíðarandinn er, rétt eins og þegar steinaldarfólk bjó sér til

flautur fyrir rúmum 40.000 árum og notaði steina sem ásláttarhljóðfæri. Sama hver

bakgrunnur fólks er þá geta allir spilað á hljóðfæri, það að spila á hljóðfæri krefst engrar

formlegrar menntunar eða markvissrar þjálfunar. Þar liggur einmitt fegurð tónlistar, að allir

hafi aðgang að henni á öllum tímum og geta upplifað heilu tilfinninga flóruna bara með því

að hlusta á hana. Við getum meira að segja upplifað hámarks- tilfinningar af frjálsum og

fúsum vilja án alvarlegra afleiðinga og án þess að ganga í gegnum atburði sem valda þeim

tilfinningum.

Eiginleikar tónlistar

Það sem gerir tónlist að því sem hún er, er samspil margra þátta. Tónlist er flókið og

sveigjanlegt fyrirbæri sem mannfólk hefur myndað sér hugmynd um. Því í grunninn er

tónlist bara samsett úr hljóðum sem röðuð eru í tíma og það er vitsmunalegi heili mannsins

sem gefur þessum hljóðum merkari meiningu og tilgang. Það að tónlist sé tjáð í tíma gerir

það henni kleift að hægja og hraða á okkar skynjun á raun tímanum. Tónlist sem er

tilfinningaþrungin gerir okkur næmari fyrir umhverfi okkar og sogum við þá í okkur meiri

upplýsingar en vanalega, sem veldur því að tíminn virðist líða hægar.16 En þeir meginþættir

16 Bhattacharya, Shaoni. “Movies and Music Play with Our Minds by Bending Time.” Horizon Magazine, 24.
október 2017, sótt 14. nóvember 2022,
https://ec.europa.eu/research-and-innovation/en/horizon-magazine/movies-and-music-play-our-minds-bendin
g-time.

15 Jón Hrólfur Sigurjónsson og Þórir Þórisson. „Af hverju getur tónlist vakið tilfinningar sem eru stundum
framandi?“

14 Psychophysiology of Chills and Tears.” Nature News, 7. apríl 2017, sótt 14. nóvember 2022

13 Mori, Kazuma, and Makoto Iwanaga. “Two Types of Peak Emotional Responses to Music: The
Psychophysiology of Chills and Tears.” Nature News, 7. apríl 2017, sótt 14. nóvember 2022,
https://www.nature.com/articles/srep46063.



sem gera tónlist að því sem hún er, eru laglína, hljómar og rytmi. Laglínan er aðalrödd

tónverks sem er samstillt og taktföst röð nótna sem mynda eina heild. Hún er línan sem

gjarnan er sungið með og veitir tónlistinni ákveðið flæði. Hljómar eru samsettar raddir sem

mynda ákveðinn blæ sem gjarnan eru raðaðir saman til að mynda hljómagang. Rytmi er

hraði taktsins í tónlistinni sem er gjarnan reglulegur og endurtekinn, hraði tónverks gegnir

lykilhlutverki fyrir heildarmynd og tilfinningu tónverksins. Fyrir utan þessa megin þætti

eru einnig fleiri eiginleikar eins og t.d. hljómföll, þegar tónhæðin sveiflast upp og niður

eftir setningagerð og áherslum, tónhæð sem er hæð tónanna, litur/áferð hljóðs og dýnamík í

hljóðstyrk.17 Eiginleikar tónlistar eiga einnig við í röddum fólks þar sem raddblær, tónhæð

og styrkur raddarinnar eru hluti af tjáningunni en fólk á einhverfurófinu er gjarnan með

einstaka raddbeitingu og hljómar oft öðruvísi en annað fólk. Sumir þeirra tala í flötum og

einróma tóni og aðrir tala gjarnan hátt.18

Einhverfa

Okkur hættir til að horfa á heim barna sem eingöngu áhyggjulausan og glaðlyndan, þar

sem börn jú bera engar skyldur né þurfa þau að borga reikninga eða reka heimili. Hvað er

það sem börn gætu eiginlega haft áhyggjur af? Því miður er svarið heill hellingur, meira að

segja finna ungabörn fyrir streitu og kvíða að vissu marki. Samfélags þrýstingur, þá

sérstaklega þörfin fyrir að tilheyra, getur ýtt verulega undir streitu og kvíða barna.19 Rétt

eins og öll önnur börn glíma einhverf börn einnig við fjölda áskorana og talið er að stór

meirihluti þeirra standast greiningar kvíðaröskunar. En það sem gerir síðan illt verra fyrir

einhverfa er skortur á getu þeirra til að tjá líðan sína til að síðan vinna úr henni. Einhverfa

er taugaþroskunaröskun sem kemur yfirleitt fram snemma í barnæsku, og orsakast hún að

mestu leyti vegna erfðaþátta sem hafa áhrif á þroska tauga í heilanum. Samkvæmt nýlegri

útgáfu af Greiningarhandbók bandaríska geðlæknafélagsins (DSM-5), felst einhverfa í

óvenjulegum taugaþroska sem birtist í samskiptum og tengslamyndun við fólk og

umhverfi, í bland við hamlandi og síendurtekin hegðunarmynstur, virkni og áhugamál.

DSM-5 greinir frá því að einstaklingar á einhverfu rófinu upplifi þessi krefjandi

19 „The Expression of Emotion in Music.” PercussionPlay, sótt 10. nóvember 2022,
https://www.percussionplay.com/blog/the-expression-of-emotion-in-music/.

18 Boothe, Rory. “Autism and Tone of Voice.” A Moment of Science, Indiana Public Media, 27. febrúar 2020,
sótt 14. nóvember 2022, https://indianapublicmedia.org/amomentofscience/autism-and-tone-of-voice.php.

17 Dunnett, Ben. “The Elements of Music.” Music Theory Academy, 9. Febrúar 2021, sótt 17. Nóvember
2022, https://www.musictheoryacademy.com/how-to-read-sheet-music/the-elements-of-music/.

hegðunarmynstur sem valda því að þau skerða daglegt líf.20 Í ljósi þess hvernig börn á

einhverfurófinu skynja umheiminn geta þau átt mjög erfitt með breytingar, mörg þeirra

vilja frekar vera í kunnuglegu umhverfi og í fyrirsjáanlegri rútínu.21 En einhverfan er

margbreytileg og fjölbreytt. Þessa lýsingu á einhverfu má finna í bæklingi frá

Einhverfusamtökunum; Einhverfa er yfirleitt meðfædd og til staðar alla ævi en kemur fram

með ólíkum hætti allt eftir aldri, þroska og færni. Vegna þess hvað einhverfan er

margbreytileg er gjarnan talað um einhverfuróf. “Einhverfurófið er ekki línulegt frá litlu

upp í mikið. Það er samsett úr fjölda blæbrigða sem eru misáberandi eftir því hver á í hlut

og er ekki hægt að tákna með striki heldur frekar hring eða skífu líkt og í litahringnum.

Birtingarmynd hvers og eins okkar jafnast á við fingrafar, engin tvö eru eins.”22

Einhverfugreiningin samkvæmt alþjóðlegum stöðlum á því að einstaklingurinn hafi skerta

hæfni til að taka þátt í félagslegum samskiptum, skerta færni í tjáskiptum sem og

sérkennilega áráttukennda hegðun. Hugarkenning (e. theory of mind) tengist eiginleika

barna til að skilja hugsanir og tilfinningar annarra,23 en þennan þroska skortir flesta á

einhverfurófinu. En það sem er bogið við alþjóðlegu greiningar einhverfunnar er að þær

byggja allar einungis á því hvernig aðrir sjá einhverfa en ekki hvernig þeir sjálfir skynja

heiminn. Samkvæmt nýlegri kenningu sem einhverfu-aktívistar bjuggu til ríkir gagnkvæmt

skilningsleysi á milli einhverfra og þeirra sem ekki eru á einhverfurófinu en á ensku er

þessi samskipta áskorun kölluð “double empathy problem” sem vísar til þess að um sé að

ræða gagnkvæman skort á skilningi, rétt eins og þegar fólk með ólík tungumál reynir að

skilja hvert annað. Kenningin kjarnar misræmi tveggja einstaklinga hvað varðar samskipti

eða hegðun sem gerir þeim gjarnan erfitt að eiga samleið í lífinu. Rétt eins og einstaklingur

á einhverfurófinu getur átt í erfiðleikum með samskipti við aðra, þá sérstaklega við þá sem

eru án taugafræðilegra frávika búa þeir einstaklingar sem ekki eru á einhverfurófinu

sömuleiðis yfir skertri færni til að skilja einhverf samskipti, en þar sem einhverfir eru í

minnihlutahópi er þeirra aðferð álitin síðri.24 Þessa hugmynd um “double empathy

problem” kom vísindamaðurinn Damian Milton með á borðið fyrir tæpum þremur

áratugum og endurskoða þær rótgrónu hugmyndirnar um einstaklinga á einhverfu rófinu.

24 Zamzow, Rachel. “Double Empathy, Explained, Spectrum, 5. ágúst 2021, sótt 10. nóvember,
https://www.spectrumnews.org/news/double-empathy-explained/.

23 Lilja Ósk Úlfarsdóttir. „Hvenær byrja börn að ljúga?“ Vísindavefurinn, 15. nóvember 2004. Sótt 21.
nóvember 2022. http://visindavefur.is/svar.php?id=4610.

22 Guðlaugu Svala Kristjánsdóttir og fleiri, Einhverfa.

21 “Common Challenges.” Autism Tasmania, síðast uppfært 24. ágúst, sótt 16. nóvember 2022,
https://www.autismtas.org.au/about-autism/common-challenges/.

20 American Psychiatric Association. Diagnostic and statistical manual og mental disorders DSM-5, 2013,
American Psychiatric Association Publishing.

“Neurodiversity” er einnig nýlegt hugtak sem lýsir margbreytileika mannsheilans hvað

varðar félagsleg samskipti, nám, athygli, skapbrigði og fleira, og það án

sjúkdómsvæðingar.25  Taugamargbreytileiki innifelur í raun allt litróf mannlífsins, bæði það

sem talið er “venjulegt” og “óvenjulegt”. „Neurodivergent“ er síðan annað hugtak sem á

við um öll þau sem búa yfir taugakerfi sem talið er standa utan normsins. Hér á Íslandi

hefur sprottið fram nýyrðið „taugsegin“ til að lýsa þessu fyrirbæri en undir það fellur til

dæmis einhverfa.26 Taugamargbreytileika ber að fagna og horfa á sem persónulegt einkenni

svipað og kyn, kynþátt og kynhneigð, t.d. er lesblinda stór þáttur í lífi þeirra sem glíma við

hana og ef það er horft framhjá henni er verið að horfa framhjá mikilvægum þætti

einstaklingsins. Slíkt hið sama þarf að eiga sér stað þegar um er ræða einhverfurófið, fagna

skal fjölbreytileika hennar og mæta hverjum og einum af skilningi og virðingu.

Músíkmeðferð

Enn í dag eru músíkmeðferðarfræðingar reglulega spurðir út í það hvað það er sem felst í

músíkmeðferð og gjarnan heldur fólk að fræðigreinin sé nýtilkomin, en í raun á

fræðigreinin langa forsögu. Þann 4. júlí 1891 birtist grein í læknaritinu Lanchet sem

Frederick Harford skrifaði. Þar fjallar hann um tónlist sem heilsubót og mögulega

lækningu við sjúkdómum. Ekki hefði Harford búist við því að 60 árum seinna yrði

músíkmeðferðarfræði viðurkennd starfsgrein innan Bandaríkjanna, og síður hefði hann átt

von á því að fræðin skyldi hjálpa hermönnum fyrri og seinni heimsstyrjaldar að vinna úr

stríðsátökunum.27 Tónlistarfólk úr öllum áttu, bæði áhuga- og fagfólk mætti til

hermannanna sem lágu sárþjáðir andlega og/eða líkamlega eftir stríðsátök. Jákvæð

viðbrögð hermannanna við músíkmeðferð leiddu til þess að tónlistarfólk fékk vinnu á

herspítölunum. Það kom fljótt í ljós að tónlistarfólkið yrði að undirbúa sig og æfa áður en

það spilaði tónlist fyrir hermennina, og úr því þróaðist eftirspurn eftir

músikmeðferðarfræðingum og opnuðust vegir fyrir þá loks viðurkenndu fræði- og

starfsgrein.Fyrsta háskóla músikmeðferðarfæði námið var boðið upp á í Columbia

27 “Music Therapy and Military Populations”, American Music Therapy Association, 2014, sótt 9. nóvember
2022, https://www.musictherapy.org/assets/1/7/MusicTherapyMilitaryPops_2014.pdf

26 Guðlaugu Svala Kristjánsdóttir og fleiri, Einhverfa.
25 Guðlaugu Svala Kristjánsdóttir og fleiri, Einhverfa.

University árið 1919 sem Margaret Anderton stofnaði.28 Í kjölfar seinni

heimsstyrjaldarinnar hóf músikmeðferðarfræðin að taka á sig mynd sem viðurkennd grein

sálfræðinnar og fékk á sig gott og útbreitt orð. Loks árið 1950 var the National Association

for Music Therapy stofnað (NAMT), sem hjálpaði til með að stofnsetja fræðigreinina sem

starfsgrein og sá til þess að fræðingar fengu klíníska og faglega þjálfun sem viðurkenndir

músikmeðferðarfræðingar.29 Þetta veitti einnig aukið öryggi fyrir skjólstæðinga um að

fræðingar væru búnir að standast náms-skilyrði sett af NAMT. 

Músíkmeðferð er hægt að skilgreina á ýmsa vegu og er engin ein alþjóðleg

skilgreining til á þessari meðferð. Í raun felst músíkmeðferð í því að ná ó-músíkölskum

markmiðum sem tilheyra andlegri sem og líkamlegri heilsu. Hvernig hún er skilgreind fer

eftir þeirri stofnun sem starfað er á, þeim kenningum eða aðferðarfræðum sem starfað er

eftir og því hlutverki sem meðferðarfræðingurinn gegnir. Meðferðin er t.d. framkvæmd á

endurhæfingarstöðum, geðveikrahælum, spítölum, hjúkrunarheimilum og einkastofum.30

Mismunandi áherslur eru oft lagðar á mikilvægi músíkmeðferðarfræðingsins annars vegar

og tónlistarinnar hins vegar í meðferðinni og taka þarf tillit til hvort músíkmeðferðin sé

talin sjálfstætt meðferðartæki eða hjálpartæki í heildarmeðferð skjólstæðings.

Músíkmeðferð kemur ekki í stað talkennslu, iðjuþjálfunar, sjúkraþjálfunar eða annarra

sérfræða sem beitt er í greiningu og meðferð. Hún opnar nýjar leiðir og eykur þá

möguleika sem fyrir hendi eru, hvort heldur henni er beitt sjálfstætt, sem hjálpartæki, eða í

teymi.31 Eins og kom fram hér áðan þá var Félag músíkmeðferðarfræðinga á Íslandi

stofnað rúmum 40 árum eftir hún varð viðurkennd sem starfsgrein í Bandaríkjunum og

félagið skilgreinir fræðina sem; “skipulagða notkun tóna, hljóða og hreyfinga sem beitt er

til að auka vellíðan eða endurnýja, viðhalda og þróa andlega og líkamlega heilsu og/eða

getu. Sérstök tón- og hljóðáreiti, eða eiginleikar og eðlisþættir tóna og hljóða, og tengsl

sem myndast í tónlistar reynslunni eru notuð af sérfræðingi í þeim tilgangi að ná settum

markmiðum í meðferð, kennslu og endurhæfingu fólks sem á við líkamleg, andleg og

félagsleg vandamál eða fötlun að stríða”.32 Eftir að búið er að meta hæfni viðkomandi

skjólstæðings leggur músíkmeðferðarfræðingur fram meðferðar ferli sem felur í sér að

skjólstæðingur syngi, hreyfi sig og dansi, búi til, eða einfaldlega hlusti á tónlist. Þessar

32 „Hvað er músíkmeðferð?” Tónstofa Valgerðar.
31 „Hvað er músíkmeðferð?” Tónstofa Valgerðar, sótt 8. nóvember 2022, https://tonstofan.is/musikmedferd

30 Huntington, Scott. “The Rise of Music Therapy.” OUPblog, 3. maí 2014, sótt 9. nóvember 2022,
https://blog.oup.com/2014/02/music-therapy-interview/.

29 Tiemann, Julie. “Then and Now: The History of Music Therapy.”

28 Tiemann, Julie. “Then and Now: The History of Music Therapy.” Metro Music Makers, 15. apríl 2022, sótt
15. nóvember 2022, https://www.metromusicmakers.com/2018/10/history-of-music-therapy/.



athafnir eru greið leið fyrir skjólstæðinga til að tjá sínar tilfinningar til að öðlast síðan betri

félagslega færni.33

Meðferðin

Með tilkomu músíkmeðferðarfræðinnar er horft á tónlist í nýju samhengi, varpað er ljósi á

áhrif hennar sem og mögulegar heilunar aðferðir sem þetta merka og áhrifamikla fyrirbæri

getur haft í för með sér. Tónlist getur hreyft við fólki frekar en hver önnur list og flest allir

hafa upplifað það þegar tónlist hreyfir við manni, en hún getur gert það á marga vegu;

tónlist getur róað okkur og örvað, hvatt okkur áfram til dáða og sameinað okkur. Þegar við

semjum tónlist stígum við burt frá okkar félagslegu skilyrðum og allri meðvitaðaðri

hugsun, og þess í stað komumst við í beint samband við okkar tilfinningar. Þegar við erum

í því ástandi að skapa, eins og t.d. tónlist, upplifum við núvitund og þessi vitund leyfir

okkur að komast í tæri við okkar tilfinningar og endurspegla okkar líðan.34 Af og til getur

það reynst strembið að tjá tilfinningar með orðum og oft finnum við bara ekki réttu orðin,

þá getur tónlist komið að góðum notum. Tónlist býður upp á leið fyrir börn til þess að

endurspegla líðan sína, tjá hana, efla sköpun og sjálfsmynd og upplifa núvitund, og

músíkmeðferð getur hjálpað til með að ná þessu fram. Músíkmeðferð getur hentað ungum

sem öldnum og jafnvel ungabörn geta notið góðs af henni. Meðferðin er fjölbreytt og

býður upp á jákvæð áhrif í gegnum fjölda mismunandi tónlistar upplifana. Músíkmeðferð

getur t.d. hjálpað með að virkja heilastarfsemina og bæta minnið, tilfingagreind,

samhæfingu og ákvörðunartöku. 35

Meðferðarfræðingur er fagmaður sem meðtekur og fylgist vel með viðbrögðum

skjólstæðinga sinna hverju sinni, hvort sem þau birtast í formi tónlistar, líkamstjáningar,

eða orða. Þegar meðferðarfræðingur hefur áttað sig á hæfni skjólstæðings eru skjólstæðingi

sett raunhæf markmið til að bæta hana, hefst þá meðferð með aðgerðum sem eiga að hjálpa

viðkomandi að ná árangri og ná settum markmiðum.36 Meðferðin fer yfirleitt fram þannig

að skjólstæðingur er einn með meðferðarfræðingi, fræðingur reynir af allri sinni getu að

mynda heilsusamlegt samband við skjólstæðing sinn og rækta það samband með því að

spila mismunandi tónlist með mismunandi hljóðfærum. Meðferðarfræðingur skrásetur allt

ferlið og er í traustu samstarfi með bæði sínu fagteymi og fjölskyldu skjólstæðingsins.

36 “Music Therapy: What Is It, Types & Treatment.”
35 Wong, Cathy. “What Is Music Therapy?” Verywell Mind.
34 „The Expression of Emotion in Music.” PercussionPlay.
33 Huntington, Scott. “The Rise of Music Therapy.”



Músíkmeðferð inniheldur hlustun, samskipti og skilning. Þetta er meðferð sem er notuð á

spítölum, skólum og öðrum klínískum stofnunum til að róa skjólstæðinga og láta þeim líða

sem best. Músíkmeðferð er í grunninn listrænt tjáningarform, hvort sem þú ert að semja

lag, hlusta á það eða syngja með því þá á sér stað alltaf ákveðin tjáning. Tjáning er lærð

færni og þar sem tónlist er beintengd við tjáningu getur hún mögulega opnað á þessa gátt

og ýtt undir sjálfstjáningu einstaklings.37

Músíkmeðferð er yfirleitt framkvæmd undir handleiðslu meðferðarfræðings, sem beitir

sérstökum tólum og tækjum til að framkvæma meðferðina, eins og t.d.

Hljóðfæri:

Hljóðfæri geta reynst eins og gátt að tilfinningunum og að spila á hljóðfærin gerir

tilfinningunum kleift að brjótast út. Sem dæmi, hljóðfæri eins og gítar, píanó eða frumstæð

hljóðfæri sem allir geta spilað á eins og litlar hörpur, trommur, ásláttarhljóðfæri o.s.frv. en

alltaf er áhersla á að þó þú sért ekki með formlega tónlistarmenntun eða þjálfun á

hljóðfærið getir þú náð fram gefandi hljómi úr hljóðfærinu. 38

Hátalari:

Það er stundum greint á milli annars vegar: tónlist í meðferð, og hins vegar tónlist sem

meðferð og hátalarar eru gjarnan notaðir í hvoru tveggja. Að spila tónlist í gegnum góða

hátalara er tilvalið fyrir hópmeðferð. Það blæs lífi í og hvetur skjólstæðinga til að taka þátt

í æfingum og kemur skilaboðum skýrt til skila.39 

Skjár:

Að varpa upp myndum á skjá til þess að styðja við tónlistina er algengt í meðferðarfræði.

Skjólstæðingar eru líklegri til að halda athygli og sömuleiðis ýtir það undir jákvæð áhrif

tónlistarinnar. Ákveðnar tegundir af meðferðinni leggja áherslu á ímyndun, þar sem

meðferðarfræðingur blíðlega biður skjólstæðing um að sjá fyrir sér ánægjulegar aðstæður á

39 Chowdhury, Madhuleena Roy. “15 Music Therapy Activities and Tools.” PositivePsychology, 21. ágúst
2022, https://positivepsychology.com/music-therapy-activities-tools/.

38 Wong, Cathy. “What Is Music Therapy?” Verywell Mind.
37 „The Expression of Emotion in Music.” PercussionPlay.



meðan hann spilar róandi tónlist undir.40 Margir á einhverfurófinu búa yfir sterku sjónminni

sem þýðir að sjónræn samskipti með myndum geta reynst áhrifamikil. 41

Blað og penni:

Síðast en ekki síst er blað og penni grundvallar tól til þess að skrásetja og halda utan um

viðbrögð og hegðanir skjólstæðings. það er einnig notað í lagasmíða verkefnum sem

krefjast þess að skjólstæðingar skrifi niður orð.42

Músíkmeðferð fyrir einhverf börn

Músíkmeðferð býður upp á margar ólíkar tónlistartengdar æfingar sem búa allar yfir því

sama markmiði að hafa jákvæð áhrif á hegðun og/eða efla ákveðna hæfni viðkomandi.

Aðferðirnar eru fjölbreyttar og útkomurnar sömuleiðis. Því er meðferðin tilvalin til að

mæta margbreytileika einhverfunnar þar sem börn á einhverfurófinu bregðast gjarnan vel

við tónlist og sýna mikinn áhuga. Meðferðarfræðingar mæta skjólstæðingunum sínum á

því hæfnisstigi sem þeir eru á og hjálpa þeim að vinna sig upp þaðan. Sveigjanleiki

tónlistarinnar gerir það að verkum að auðveldara er að mæta þörfum hvers og eins

skjólstæðings og býður því músíkmeðferð upp á fjöldann af mismunandi virkni fyrir börn á

einhverfurófinu sem geta stuðlað að betrumbætti félagsfærni, sem dæmi;

Hlusta á tónlist:

Tónlistin gerir viðkomandi barni kleift til að gleyma sér um stund á meðan það nýtur

tónlistarinnar sem það hlustar á. Þar sem tónlist krefst athygli barnsins, birtist hún sem

truflun á meðan hún hjálpar við að kanna tilfinningar barnsins. Hún heldur því einbeittu og

kemur í veg fyrir að hugurinn fari á neikvæðan stað.43

Semja tónlist:

Það að hlusta á tónlist getur betrumbætt líðan barns, en það að semja tónlist hefur það

einnig í för með sér að efla sjálfstjáningu og sjálfsmynd barnsins. Það gerir viðkomandi

kleift að upplifa sig undir stjórn, endurspegla sína líðan og tjá sig.

43 „The Expression of Emotion in Music.” PercussionPlay.
42Chowdhury, Madhuleena Roy. “15 Music Therapy Activities and Tools.”
41 “Common Challenges.” Autism Tasmania.
40 Chowdhury, Madhuleena Roy. “15 Music Therapy Activities and Tools.”



Syngja:

Samsöngur er félagslegt lím sem að tengir fólk saman sem og kennir væntumþykju. Að

hlusta á tónlist og syngja í hópi fólks hefur sýnt sig að hafa bein áhrif á taugakerfið og

framleiða um leið gleðihormón. 44

Spila á hljóðfæri

Þar sem heilahvel einhverfs heila eru ekki fullkomlega tengd getur það að spila á hljóðfæri

haft mjög jákvæð áhrif og örvað heilann til þess að heilahvelin tengist betur.45

Spunaleikur:

Spunaleikur í tónlist getur hjálpað börnum að komast í snertingu við sínar tilfinningar og

tjá þær tilfinningar sem þau upplifa á meðan spuna stendur, hvort sem það er t.d. gleði,

sorg, hræðsla eða reiði. Spuni býður líka upp á tjáskipti sem getur verið undanfari þess að

tala og tjá sig með orðum.46

Önnur virkni sem gjarnan er notuð til að mæta börnum á einhverfurófinu er speglunar

aðferðin. Hún felur það í sér að spegla hreyfingu barns, með því að endurtaka hreyfingar

þeirra í formi tónlistar. Sem dæmi, þá eru sum einhverf börn oft á miklu iði og hreyfa sig

þá taktfast fram og aftur. Ef meðferðarfræðingur myndi nota speglunar aðferðina myndi

hann þá spila á hljóðfæri í takt við hreyfingar barnsins til þess að sýna því ákveðinn

skilning og leyfa barninu að finna fyrir rytmanum í hljóðfæraleiknum. Svo er það gjarnan

gert að meðferðarfræðingur skyndilega brjóti upp taktinn til þess að reyna fá barnið til þess

að gera hið sama og hreyfi sig eftir nýja taktinum, og oftar en ekki tekst það. Þessi virkni

getur hjálpað með að bæta samhæfingu og líkamlega virkni barnsins. Sömuleiðis eflir þetta

samskiptafærni barnsins og auðmýkt gagnvart öðru fólki. Að semja tónlist í hópi fólks eflir

einnig félagslega- og tilfinningalega færni einhverfra barna. Þau æfast í að vinna í hópum

og sýna samúð með öðrum. Rannsakendur hafa komist að því þegar börn semja tónlist eða

spila á hljóðfæri saman, allt frá einföldum hljóðföllum til stærri hópa verkefna.47

47 “Mirroring Movement: Activity for Children with Disability or Autism.” Raising Children Network, 21.
Júní 2021 sótt 19.nóvember 2022,

46 „The Expression of Emotion in Music.” PercussionPlay.

45 „Sounds and the Spectrum: The Benefits of Music for People with Autism Spectrum Disorders.”
PercussionPlay, sótt 10. nóvember 2022, https://www.percussionplay.com/sounds-and-the-spectrum/

44 Suttie, Jill. “How Music Bonds Us Together.” Greater Good, 28. júní 2016, sótt 12. nóvember 2022,
https://greatergood.berkeley.edu/article/item/how_music_bonds_us_together.



Nordoff & Robbins

Nálgun Nordoff-Robbins á músíkmeðferðarfræði er þerapía ætluð börnum með andlegan,

líkamlegan eða þroska vanda. Þerapían þróaðist fyrir rúmri hálfri öld þegar píanóleikarinn

Paul Nordoff spilaði fyrir óvenjulegan áheyrenda, ungan strák sem hét Johny.48 Johny var

talinn vera óaðgengilegur og fastur í sínum eigin heimi. En í dag er vitað að strákurinn var

á einhverfurófinu. Johny bjó i Sunfield skólanum sem er heimavist fyrir börn sem glíma

við námsörðugleika og eru með sérstakar þarfir. Kennarar áttu í erfiðleikum með að ná til

Johny, hann svaraði ekki þegar talað var við hann, sýndi ekki áhuga á samskiptum né tjáði

tilfinningar sínar. Þegar Nordoff byrjaði að spila á píanóið fyrir Johny, spilaði hann fyrst

pentatóníska skalann á draumkenndann máta sem hann leiddi síðan yfir í aðeins

ósamrýmanlegri og tilfinningaþrungnari tóna. Johny tók eftir því að Nordoff spilaði í takt

við hreyfingarnar sínar sem varð til þess að Johny upplifði sig í stjórn. Úr mynduðust

ákveðin samskipti á milli þeirra sem endaði með því að Johny hreinlega brast í grát.

Starfsfólk skólans var undrandi að sjá Johny opna sig svona og leyfa loksins

tilfinningunum að brjótast út. Eins og þessi upplifun hafði áhrif á Johny hafði hún gífurleg

áhrif á Nordoff og það sem varð síðan Nordoff- Robbins music therapy. Saman ferðuðust

þeir Paul Nordoff og Clive Robbins um alla Evrópu til að deila visku sinni um

músíkmeðferðarfræði og áhrif hennar á einhverf börn. Áherslur þeirra felast í þeirri trú um

að allir geti brugðist við tónlist, sama hversu veikur eða skertur viðkomandi er og að

músíkmeðferðarfræði geti stutt við félagsfærni og leitt fólk í átt að heilsusamlegra lífi. 

Í dag er Nordoff-Robbins stærsta músíkmeðferðarstofa Bretlands og þar ríkir

hugmyndafræðin um að allir búi yfir þeirri næmni til tónlistar sem getur verið notuð í

sjálfsvinnu og til að styðjast við þau rök koma hér tvær dæmisögur um tvö einhverf börn

sem hlotið hafa músíkmeðferð. Fyrri dæmisagan er um hana Patsy sem er reglulega í

músíkmeðferð á Nordoff Robbins meðferðarstofunni í Bretlandi. Patsy er 7 ára gömul og

greind með einhverfu sem hefur áhrif á samskiptin hennar og félagslega færni. Hún er

undir stanslausu eftirliti sökum flókinna þarfa en músíkmeðferð hefur reynst gífurlega

mikilvæg í hennar þróun. Mamma hennar Kath tók eftir því að raddbeiting hennar varð allt

48 Reynolds, Eileen. “What Can Music Do? Rethinking Autism through Music Therapy.” NYU, 22. júlí 2016,
https://www.nyu.edu/about/news-publications/news/2016/july/autism-and-neurodiversity-at-nordoff-robbins-
center-for-music-th.html.

https://raisingchildren.net.au/guides/activity-guides/movement/mirroring-movement-activity-children-disabili
ty-autism.



í einu orðin skírari og meira að segja sýndi Patsy meiri löngun í að eiga samskipti.

Meðferðin hjálpaði Patsy að vinna í félagsfærni hennar, þátttöku í samskiptum,

sjálfstjáningu og líkamlegri og andlegri greind hennar. Móðir Patsy mælti svo “í Nordoff

Robbins þarf Patsy ekki orð til þess að vera með rödd”49

Seinni dæmisagan fjallar um einhverfan strák sem heitir Lenny og kemur einnig frá

Nordoff Robbins meðferðarstofunni. Einhverfan hans Lenny veldur því að hann á erfitt

með samskipti og glímir einnig við mikla námsörðugleika. Fyrst þegar Luke byrjaði að

vinna með Lenny, sat Lenny þögull og í sínum heimi. Meðferðin gekk misvel til að byrja

með, í sumum tímum sló Lenny varla á trommu en í öðrum söng hann dátt með. Þegar leið

á meðferðina höfðu Lenny og Luke myndað skilning á milli hvors annars, sem varð til þess

að þegar leið á meðferðina hoppaði Lenny af gleði í hvert sinn sem Luke sótti hann. Luke

sagði frá því að samstarfið með Lenny hafi minnt hann á það að músíkmeðferð er ekki

eitthvað sem gert er við fólk heldur gert með þeim. Luke bætti síðan því við að hann hafi

ekki verið að reyna breyta Lenny, heldur frekar að veita honum tækifæri til að upplifa

sjálfan sig og umheiminn á öðruvísi hátt í gegnum sameiginleg augnablik með annarri

manneskju. Lenny og meðferðarfræðingurinn hans Luke urðu vel tengdir og náðu vel til

hvors annars án þess að nota nein orð.50

Starf þeirra Paul Nordoff og Clive Robbins hefur skipt sköpum í velferðar- og

réttindarmálum einhverfra. Þeir ruddu farveg fyrir einhverfa til að fá að njóta sín og

blómstra í gegnum tónlistina. Sömuleiðis vörpuðu þeir ljósi á mikilvægi þess að sýna þeim

á einhverfurófinu virðingu og skilning til þess að hægt sé að betrumbæta færni þeirra og ná

árangri.

50 „Therapy Stories.” Nordoff Robbins Music Therapy.

49 „Therapy Stories.” Nordoff Robbins Music Therapy, sótt 12. nóvember 2022,
https://www.nordoff-robbins.org.uk/about-us/our-history/



Lokaorð

Tónlist er forsöguleg og söguleg, einföld en á sama tíma flókin, áhrifamikil og fögur. Hún

hefur fegrað okkar daglega líf og lífs viðburði í aldaraðir, fylgt okkur í gegnum hæðir og

lægðir og grætt okkur og kætt. Hún talar þegar við eigum ekki orðin til og oft eru orðin

hennar skýrari en nokkur önnur. Hún býr yfir gífurlegum áhrifamætti sem getur aðstoðað

fólk með margvíslegan vanda, og gert fólki kleift að kanna sína líðan og endurspegla

tilfinningar. Ég sjálfur get vottað áhrifamátt hennar því tónlist er stór hluti af mínu lífi og

án hennar veit ég ekki hvar ég væri. Fyrir mig hefur hún verkað sem lækningamáttur í

mörg ár, í gegnum hana endurspegla ég tilfinningar mínar og tjái þær svo í tónlistarsköpun.

Að leika á hljóðfæri, spila tónlist eða bara að hlusta á tónlist veitir fólki ánægju og það er

fátt sambærilegt við upplifunina þegar sálin fer á kreik í gegnum tónlistarsköpun. Jákvæð

áhrif músíkmeðferðar komu mér því lítið á óvart og er ég ekkert nema vongóður um

fræðigreinina og vegferð hennar. Ég hef tröllatrú á enn frekari árangri fræðinnar fyrir

einhverfa sem og alla aðra. Því tónlist er eins og fram hefur komið í ritgerðinni, alþjóðlegt

fyrirbæri og sameign allra, hún er ein merkasta uppfinning mannsins og samleið okkar með

henni mun án efa halda áfram um ókomna tíð. Fyrir börn sem eru á einhverfurófinu og eiga

í erfiðleikum með hefðbundin samskipti getur tónlist boðið upp á aðgengilegri

samskiptamáta. Tónlist krefst engra orða til að skilja né tjá og eins og þeir Nordoff og

Clive héldu fram þá búa allir yfir næmni og getu til að nálgast tónlist á tilfinningalegan

hátt. Einhverfir eiga skilið að fá tækifæri til að blómstra og hljóta viðeigandi stuðning eftir

þörfum hvers og eins. Það er mikilvægt að reyna setja sig í þeirra spor, sýna þeim skilning

og virðingu því aðeins þá er hægt að ná árangri. Tónlistin er magnað tæki sem gerir

einhverfum kleift að tjá það sem þeir eiga annars erfitt með að tjá, en það eru tilfinningar

og líðan hverju sinni.

